
Проект «Аудиопутешествие в мир сказок»

Курсы повышения квалификации

«Использование художественного текста на занятиях осетинского языка в ДОУ (на базе приложения Ирон Чиныг)»
Дидактический материал к занятиям 26 февраля 2019 г. 

Курсы реализуются в рамках проекта «Аудиопутешествие в мир сказок» при поддержке гранта Президента РФ на развитие гражданского общества, предоставленного «Фондом президентских грантов».
Организация-исполнитель: Северо-Осетинская региональная общественная организация «Ассоциация педагогов-психологов» совместно с Северо-Осетинским республиканским институтом повышения квалификации работников образования
Форма проведения: очно-заочная.

Трудоемкость: 108 учебных часов.

Сроки реализации: январь – июнь 2019г. 

Владикавказ

2019

АРГЪАУЫЛ КУСЫНЫ МАДЗӔЛТТӔ РӔВДАУӔНДОНЫ 
Адæмон дзургæ сфæлдыстадæй ирон адæммæ æппæты арæхдæр æмбæлдысты аргъæуттæ. 

Хетæгкаты Къоста йæ очерк «Особа»-йы афтæ фыста: «Сказки составляют достояние обоих полов и всех возрастов. Они многочисленны, разнообразны и художественны. Они всегда служили одним из самых приятных времяпрепровождений».

Куыд зонæм, афтæмæй аргъæутты дуне сабитӕн у тынг цымыдисаг, уыдон уарзынц, аргъæутты цы диссаджы цаутæ æрцæуы, уыдон, сæ хъайтарты, уарзынц, зæрдæхæлардзинад æмæ рæстдзинад куы фæуæлахиз вæййынц хæрамдзинад, гæдыдзинад æмæ хиндзинадыл, уый.

Аргъæутты ахадындзинад, сæ нысаниуæг стыр уымæн у, æмæ: 

1) у дзургæ поэтикон сфæлдыстады уæрæхдæр, популярондæр жанртæй иу, уый æнусгай æмбырд кодта æмæ æвдисы бирæ фæлтæрты царды уаг æмæ адæмы зондахаст;

2) ис ын тынг хъæздыг дидактикон, ахуырадон мидис æмæ аивадон мадзæлттæ; 

3) уый æвдисы адæмы хъуыдытæ, сæ миддуне, сæ бæллицтæ;

4) æххуыс у царды æцæгдзинад алы рæстæджы æмæ уавæрты базонынмæ;

5) у фольклорон прозæйы ахæм аивадон эпикон уацмыс, кæцыйæн ис æнахуыр, фантастикон æрымысгæ мидис, уым дзырд цæуы ахæм цаутыл, кæцытæн æцæг царды уæвæн нæ уыдис, нæй æмæ нæ уыдзæн.

6) цыфæнды æрымысгæ цаутыл куы уа, уæддæр æвдисы хуымæтæг адæймаджы царды æмæ куысты нывтæ; адæмы ’хсæн ахастдзинæдтæ, сæ цæстæнгас æцæгдзинадмæ.

Аргъау сывӕллӕттӕн æххуыс у истæмæн аргъ кæныны хъуыдытæ рæзын кæнынæн.

Аргъауæн анализ кæнгæйæ, сывӕллӕттӕм сæвзæры фæрстытæ: 

1. Адæймаджы æппæты хуыздæр миниуджытæ цавæртæ сты?

2. Цавæр миниуджытæ æмæ архæйдтыты тыххæй æрцæуынц æфхæрд хъайтартæ, цæй тыххæй сæ раппæлынц? 

3. Аргъæутты иуæй-иу хъайтартæм æххуысмæ суанг æрдзы тыхтæ дæр ма цæмæн æрбацæуынц, иннæтæй та се ’ппæт дæр иуварс азилынц?

Аргъæуттæн сæ ахадындзинад стыр у, уымæн æмæ арæзт сты уæлахизмæ, сæ кæрон вæййы амондджын, сывæллæтты зæрдæтæ сæ бахъæлдзæг вæййынц.
Аргъæуттæн стыр ахадындзинад ис сывӕллӕтты ныхасы рæзтыл кусынæн. Аргъæуттæ кæсгæйæ ахуыр кæнынц баст ныхасыл, сæ хъуыдытæ фæд-фæдыл раст, аив дзурыныл.

Аргъæутты сæйрагдæр хицæндзинæдтæ сты ахæмтæ:  

а) ис дзы æрымысæггаг цаутæ; 

æ) композицион хицæн хуызтæ (райдайæн, фæлхатгонд бынæттæ, кæронбæттæн).

Аргъауæн фæлхатгонд фæцæуы йæ сæйраг эпизод. Ног архайæг дзы куы фæзыны, уæд та уыцы эпизод фæлхатгонд æрцæуы. 

Алы аргъауæн дæр ис йæхи композицион хицæндзинад. 

Аргъæуттæ дих кæнынц æртæ къордыл:

а) цæрæгойтыл фыст аргъæуттæ;

æ) алæмæттаг аргъæуттæ; 

б) цардыуаджы тыххæй кæнæ новеллон аргъæуттæ.

Цæрæгойты аргъæуттæ

Ацы хуыз у аргъæуттæн сæ тæккæ рагондæртæй иу.

Ацы аргъæуттæ фæзындысты адæмы равзæрды æмæ сæ царды уавæртæ рæзыны рæстæг. Ацы тематикон къорды уацмыстæн уыдис стыр ахадындзинад, уыдон уыдысты рагон цуанæтты раныхæстæ сырдты тыххæй, кæсагахсджыты радзырдтæ, сæ царды æцæг чи ’рцыд, уыцы цаутыл. Дарддæр, уыцы раныхæстæ дзыхæй-дзыхмæ куыд цыдысты, афтæ сыл æфтыдис æрымысæггаг хабæрттæ дæр, адæймаджы дзыхæй дзы сдзырдтой цæрæгойтæ, сырдтæ, кæсæгтæ. 

Цæрæгойтæ арæх æвдыст цæуынц тæрсынгæнæнты нæ, фæлæ худæджы хуызы дæр, ома уыдоны миниуджытимæ баст цыдысты адæймаджы кæцыдæр миниуджытæ дæр. 

Цæрæгойты тыххæй аргъæуттæм куы æркæсæм, уæд фенæн ис, алы цæрæгоймæ, сырдмæ дæр бæлвырд миниуджытæ кæй ис: 

– бирæгъ у зыд, лæбурæг;

– саг – сыгъдæг, хæрзконд;

– бæх – сæрыстырдзинады æмæ кады символ;

– рувас – хинæйдзаг, сайæгой;

– тæрхъус – лæмæгъ, тæрсаг, тæппуд;

– арс – тыхджын, гуымиры, хæдмæлхор. 

Цæрæгойтыл фыст аргъæуттæ анализ кæнгæйæ, пайдагонд цæуы ахæм куысты формæтæ æмæ мадзæлттæй:

а) æвзаргæ каст; 

æ) фæрстытæн дзуæппытæ дæттын;

б) сывӕллӕттӕм сæхи фæцалх кæнын фæрстытæ дæттыныл; 

в) дзыхæйдзургæ æмæ графикон хуызы нывгæнынад, бæлвырд цавæрдæр нывтæ сæ цæстытыл куыд уайынц, уый равдисын;

г) бӕлвырд кӕцыдӕр аргъауæн æрхъуыды кæнын æндæр кæрон;

д) иу аргъауы мидисӕй спайдагӕнгӕйӕ, æндæр аргъау æрхъуыды кæнын æмæ æнд. 

Фæлтæрддзинад куыд æвдисы, афтæмæй сывӕллӕттӕ æмбарынц, цæрæгойтæ сæхи афтæ кæй нæ фæдарынц, сæ архæйдтытæн ахæсгæ нысаниуæг кæй ис.

Зæгъæм, аргъау «Рувас æмæ хърихъупп». 

Аргъауыл кусгæйæ, раздæр хъæуы сабитӕн йæ мидис бæлвырд бамбарын кæнын, цæмæй йын бамбарой йæ сюжет куыд рæзы, уый; архайджыты хи дарыны мотивтæ куыд ивынц; се ’хсæн цавæр ахастдзинæдтæ ис (Чи кæй фарс хæцы æмæ цæмæн? Чи кæй сайы?)

Рувас æмæ хърихъупп хæларæй цардысты. Иухатт сфæнд кодтой кæрæдзийы уазæгуаты фæхонын æмæ фæхынцын. Раздæр рувас æрбахуыдта хърихъуппы, стæй та уый- рувасы. Фæлæ куыд рабæрæг, афтæмæй, барæй уыдис æви æнæбары, алчидæр сæ цы хæринæгтæ бацæттæ кодта йæ уазæгæн, уыдонæй саходын сæ иуы бон дæр нæ бацис. 

Уацмысмӕ байхъусыны фӕстӕ алы фæзынд дæр равзарын хицæнæй. Сбæрæг кæнын, рувас хин æмæ сайæгой кæй у, уый куыдæй рабæрæг. Хърихъупп йæ маст райста æви йæм æндæр исты хъуыдытæ уыдис?

Цæрæгойтыл фыст аргъæуттæй бирæты фæсномыгæй, фæсаууонмæ æвдыст цæуы адæймаджы худинаггæнæг миниуджытæ, сырдты æмæ мæргъты хуызы сыл худынц адæм.

Цæрæгойтыл фыст аргъæуттæн æрмæст ахуырадон нысаниуæг нæй, фæлæ хъомыладон дæр. Уыдон нæ зонгæ кæнынц цæрæгойты алы миниуджытимæ, сæ цардыуагимæ. 

Ирон аргъæуттæ цæрæгойты тыххæй сæ арæзтмæ гæсгæ сты хуымæтæг, цыбыр.

Алæмæты аргъæуттæ

Алæмæттаг, кæнæ диссаджы аргъæуттæ тынг раджы фæзындысты. Рагон заманы адæм цæуыл хъуыды кодтой, цæмæ бæллыдысты, уыдон дзырдтой аргъæутты хуызы æмæ афтæмæй æрбахæццæ сты махмæ дæр. 

Арæх адæмы сæ царды мидæг хъыгдардтой сæхицæй тыхджындæртæ, хъæздыгдæртæ, æрдзы тыхтæ, æмæ сæ фæндыд уыдоныл искуыдæй фæуæлахиз уæвын æмæ сыл-иу æрхъуыды кодтой алы диссаджы цаутæ. 

Сæ хъыгдарæг геройты иу равдыстой тынг æвзæрæй, тызмæгæй, фыдындæй, тæрсынгæнæнты хуызы æмæ-иу сыл фæуæлахиз уæвыны охыл æрхъуыды кодтой æххуысгæнджыты, уыдон уыдаиккой сырдтæ дæр, кæсæгтæ дæр, мæргътæ дæр, кæнæ хъæбатыр лæппутæ.

Уыцы хъæбатыртæ-иу æвзæрстой алы хъизæмæрттæ, бахаудтой-иу алы зын уавæрты, фæлæ-иу æппынфæстаг уæддæр фæуæлахиз сты, æмæ хæлардзинад æмбылдта фыдохы. 

Алæмæттаг аргъæутты хицæндзинад уый у, æмæ сæ архайынц æнахуыр тыхтæ, фæзындтæ, адæм фестынц сырдтæ, мæргътæ æмæ æнд. ахæмтæ.

Ацы аргъæуттæ сæвзæрын кæнынц философон фæрстытæ: Цæй мидæг ис царды мидис? Цæй мидæг ис адæймаджы амонд? 

Цардыуаджы кæнæ новеллон аргъæуттæ

Ацы аргъæуттæ фæзындысты алæмæттаг аргъæуттæй дæр æмæ цæрæгойты тыххæй аргъæуттæй дæр фæстæдæр.

Адон баст сты кусæг адæмы æрвылбоны цардимæ.

Цардыуаджы аргъæутты æрымысæггагæй дæр ницы вæййы, диссаджы цаутæ дæр сæ не ’рцæуы, уæларвон кæнæ сын дæлзæххон тыхтæ дæр нæ феххуыс кæнынц.

Ацы аргъæутты æппæт дæр цæуы хуымæтæг царды уавæрты. 

Цардыуаджы аргъæутты фæзынды аххосæгтæ сты: 

а) ног æхсæнадон къордты фæзынд;

æ) адæмы сæрызонды рæзт;

б) мидсоциалон ныхмæвæрдты рæзт. 

Аргъæутты мидис баст у: 

а) бинонты цард равдисынимæ;

æ) цыргъзонд адæмты хъуыдытæ раргом кæнынимæ;
б) хицауиуæггæнæг къласы минæвæртты аххосæгтæ æргом кæнынимæ; 

в) мæнгуырнынадимæ тох кæнынимæ.

Ацы аргъæутты адæм (кæд адæмон аргъау у, уæд) кæнæ автор æргом кæнынц, худынц ахæм хъæндзинæдтыл, куыд: зивæгдзинад, хивæнддзинад, чъынды уæвын, æдылыдзинад, фæлывддзинад æмæ æндæр æппæрццаг миниуджытыл.

Æвдыст сæ цæуы хорздзинæдтæ, раппæлинаг хъуыддæгтæ, фæзындтæ: диссаджы зонд; цыргъзонддзинад; алы куыстмæ дæр зæрдæргъæвддзинад; уæздандзинад.

Ирон аргъæутты хъомыладон нысаниуæг стыр у. Хъуыдыйы бафтауынц царды æцæгдзинадыл, æргом кæнынц хорзæй æмæ фæзминагæй цы ис, уый æмæ худынц æвзæрдзинадыл, хиндзинадыл æмæ æппæт æппаринаг фæзындтыл.

Токаты Д.Д. Ирон æвзаджы чиныг рæвдауæндæттæн. – Дзæуджыхъæу: Ир, 1992
Рувас æмæ йæ лæппын

Раджымæ-раджы цардис-уыдис…рувас. Иухатт рувас абадти хуссары. Кæсы æмæ йæм хох-цæгатæй зыны арты рухс. Уæд æй йæ лæппын фæрсы:

– Уый та цы ми кæныс, нана?

Рувас ын афтæ:

– Уæртæ уыцы артмæ мæхи тавын.

Уалынмæ лæппын æвиппайды фестъæлфыд æмæ йæ мадæй дарддæр абадти.

– Цы кодтай? – зæгъгæ, йæм дзуры йæ мад.

– Цы кодтон, уæртæ мæм уыцы артæй зынг фесхъиудта æмæ мæ басыгъта, – дзуапп радта лæппын.

Кæсы Бытъæты Роберт

Джыккайты Ш. Ирон аргъæуттæ. – Орджоникидзе: Ир, 1983

Зæронд бирæгъ

Уыдис иу бирæгъ æмæ фыд-зæронд бацис. 

Иубон афтæ зæгъы йæхицæн: «Бирæ фос фæцагътон, бирæ зиан фæхастон адæмæн, ныр хъуамæ фæцæуон Чабæмæ, ссыгъдæг кæнон мæ тæригъæдтæ». 

Араст ис йæ фæндагыл, уæдæ цы уыдаид. Бирæ фæцыдаид, цъус, чи йæ зоны, фæлæ бахæццæ иу æрдузмæ. Æрдузы астæу хызтис иу къуылых бæх. Бирæгъ æм йæхи хæстæг баласта æмæ йæм дзуры: 

– Мæнæ бæх, хæрдзынæн дæ. 

– Уайых фæуай, зæронд бирæгъ, æмæ мæ куыд хæрыс, мæ уæлæ фыды ’ртау куы нæ ис, стæй мæ къах дæр хъæдгом куы у, æрбакæс-ма йæм хæстæгдæр æмæ йæ фен, – дзуры йæм бæх. 

Бирæгъ бæхы къахмæ кæсыныл куыд фæцис, афтæ йæ бæх рариуыгъта æмæ йын йæ ныхыфæйнæг ныммур кодта. Уый фæстæ ма иу лæгæтмæ кæуылдæрты бабырыд æмæ уыцы ран фæсад иуцасдæр. Бадзæбæх ис æмæ та араст ис Чабæмæ. Иудзæвгар куы фæцыди, уæд бафтыд иу хъæды кæронмæ. Хъæды кæрон хызтысты дыууæ фыры. Бирæгъ сæ куы ауыдта, уæд йæхинымæр дзуры: «Цæй, æмæ ма ацы фырыты бахæрон, цы уæлдай ма у, уæддæр Чабæмæ куы нæма фæхæццæ дæн». Йæхæдæг фырытæм хæстæг бацыд æмæ сæм дзуры: 

– Мæнæ фырытæ, хæрдзынæн уæ. 

– Уайых фæуай, зæронд бирæгъ, æмæ нæ афтæмæй куыд хæрыс? 

– Уæдæ куыд? 

– Уæдæмæ ды нæ астæу æрлæуу, мах фæйнæрдæм фæцæудзыстæм, æмæ дæм куы ’рбазгъорæм, уæд, фæстейы чи аззайа, уый-иу бахæр раздæр, стæй та иннæйы. 

Бирæгъ сразы. Æрлæууыд астæуæй.

Фырытæ фæйнæрдæм фæцыдысты, стæй сæхи рауагътой дыууæрдыгæй æмæ бирæгъы фæрсчытæ æмцæф ныккодтой.

Бирæгъ атылди, уæдæ цы уыдаид, йæ фæрсчытæ ныммур сты, æмæ уæлæмæ стын нал уыд йæ бон. Цас фæсадаид, чи йæ зоны, фæлæ та уæддæр сдзæбæх ис æмæ та сфæнд кодта Чабæмæ. 

Цæуынтæ та байдыдта. 

Хъæугæрон иу дыгæрдыг хызтис. Бирæгъ æй куы ауыдта, уæд та уый дæр хæрынмæ бахъавыдис. 

– Афтæ хæрдæй ницы, – дзуры йæм дыгæрдыг. 

– Уæдæ куыд? – фæрсы йæ бирæгъ. 

– Уæдæмæ æз ныззардзынæн, ды-иу схъырн, стæй-иу мæ уыйфæстæ бахæр. 

Дыгæрдыг ныббогъ-богъ кодта, бирæгъ нынниудта.

Хъæу рафæдис кодтой сæ хъæрмæ æмæ бирæгъы ныммардтой.

Кæсы Тылаттаты Бексолтан

Гæды æмæ хъаз

Раджыма-раджы уыдис æмæ иумæ цардысты гæды æмæ хъаз. Уыдон афтæ хæлар систы, æмæ æнæ сæ кæрæдзи цæрын нæ зыдтой. Исты-иу куы ссардтой, уæд сæ иу се ’ннæмæ æнхъæлмæ касти, цæмæй йæ иумæ бахæрой. Гæды цуан кодта сурты, хуымты, сæрзæтты. Ахста гæлæуты, мыстыты æмæ сæ æнæ хъаз нæ хордта. Хъаз дæр ахста доны кæсæгты, уырынгты æмæ сæ æнæ гæды нæ хордта. Фæцардысты афтæ бирæ рæстæджыты хæларæй.

Иубон та цуаны фæцыдысты, фæлæ сын рæстæг схъызыди, ставд их уарыди æмæ сæ быдыры цады цур æрæййæфта. Хъаз донмæ багæпп кодта æмæ йæ сæр доны бамбæхста, фæлæ гæдыйы æрдиаг ссыди. Хорз фæнады гæды. 

Фæскъæвда хъаз сурмæ рахызти, æмæ йæм гæды хыл кæны: 

– Хорз æмбал афтæ нæ кæны. Дæхи сæр бавæр æмæ мæн ныууадз! 
– Нæ, гæды, – загъта хъаз, – æз дæуæн дæтты паддзахы кæрц агуырдтон æмæ йæ не ссардтон. Фæлæ мæ цæстытæн æрцъынды рæстæг нæ ратдзынæн, цалынмæ дын æй ссарон. 

– Хорз, – зæгъы гæды, – æрмæст мæ ма фæсай. Ацу донмæ, бацагур æй. Æз фæнады дæн ихтæй æмæ афынæй кæнон. 

Хъаз донмæ бахызт. Кæсы доны бынмæ, агуры дæтты паддзахы кæрц, цæст нæ цъынд кæны, фæлæ йæ нæ ары, æнæ кæрцæй та йæхи равдиса, уый йæ нæ фæнды. 

Гæды дæр кæсы æнхъæлмæ, хуыссы хъарм арты фарсмæ æмæ фырæнхъæлмæ кастæй нал хъал кæны, æдзух æй фынæй кæнын фæнды. Хъаз та фырагуырдæй джихæй баззади доны хуылфмæ кæсгæйæ, æмæ йыл æмбисонд баззад: «Хъазау донмæ кæсынæй баджих». 

Уыдон æрцыдмæ дзæбæхæй цæрут, цалынмæ дæтты паддзахы кæрц хæццæ кæна гæдымæ.

Кæсы Тылаттаты Бексолтан

Сырддонцъиу

Сырддонцъиу рауагъта лæппынтæ æмæ сæ схъомыл кодта. Зымæг куыддæр ныллæууыди, афтæ карз схъызыди, æддæмæ акæсæн нал уыди, æмæ сырддонцъиу йæ лæппынты холлагдонмæ бакодта. Уым хосы сæр хуыссыди гæды. Цъиуты куыддæр ауыдта, афтæ дзы иу ацахста æмæ йæ аскъæфта. Мад бирæ хъæр фæкодта, фæлæ йæм гæды хъусгæ дæр нæ бакодта, стæй йе’ ннæ лæппынтимæ атахтысты æндæр ранмæ. Гæды цъиуæй бирæ фæхъазыди, йæ хъæбысы йæ бакодта æмæ æрфынæй. Цъиу уый базонгæйæ уыциу гæпп аласта æмæ хуынчъы смидæг и. Гæдыйыл сайд æрцыди æмæ фырмæстæй йæхи схъуынджын кодта, сфыдхъуын кодта, йæ сæрыл балæууыди æмæ зæгъы: «Йе, ме ’дылы сæр, кæдмæ афтæ æнæрхъуыды уыдзынæ? Лæппын цъиу кæй асайдта, уый ма мадæл цъиуы куыд æрцахсдзæн?» 

Бирæ фæхоста йæ сæр; куы йын фæрысти, уæд æй йæ гуыбыныл сæвæрдта æмæ йæ йæ дзæмбытæй рæвдыдта. Уæдæй абонмæ гæды иууылдæр йæ сæр йæ гуыбыныл сæвæры. 

Сырддонцъиуы лæппын хуынчъы иннæрдæм абырыди æмæ хордонмæ бахаудта. Æгас зымæг уым арвыста. Куыддæр уалдзæг ралæууыди,афтæ уый дæр ратахти, акасти арвыл æмæ йæхи сæрибар банкъардта, стæй æрымысыди йæхицæн бынат саразын, бинонтæ скæнын. Хъуыды ма кодта йæ мады ахстон, уырдæм батахти, ссыгъдæг æй кодта, сдзæбæхтæ йæ кодта æмæ йæ сфæлыста. Уыцы рæстæджы кæсы, æмæ иу сырддонцъиу æртæ лæппынимæ хъазынц, кæрæдзи хъæлдзæг дарынц. Лæппын цъиу сæм кæсы æмæ хъуыды кæны: «Æ, тæхуды уат сымах, йæ мады хъарм, фæлмæн ныхасæй чи бафсæсти, мæнау рыст æмæ фыдæбон чи нæ федта, йæ цард амондджынæй чи фервыста». 

Кæсы, зжæ стыр сырддонцъиу æрбацæуы ахстоны ’рдæм. Хъуыды кæны лæппын: «Цы сæ хъæудзæни ам, ай мæ мады ахстон куы у,уæд». 

Æрбацыдысты сырддонцъиу йе ’ртæ лæппынимæ æмæ йæ сыгъдæгæй куы федтой, уæд дис кодтой, чи йæ ныссæрфта, уæдæ. Лæппыны ауыдтой æмæ йæ фæрсынц: 

– Чи дæ, ай мах ахстон куы у, уæд? 

– Куыд сымах у, ам мæ чысылы бонтæ æз куы арвыстон. 

Уæд зæронд сырддонцъиу дисгæнæджы цæстæй бакасти æмæ та йæ фæрсы: 

– Æмæ дæ мад чи уыди? 

– Мæ мады æз нал хъуыды кæнын, – зæгъы лæппын. – Иу зымæг мæн гæды æрцахста, тыххæй ма аирвæзтæн йæ дзæмбытæй; уæдæй фæстæмæ нал федтон мæ мады. 

Базыдта мадæл сырддонцъиу йæ лæппыны. Йæ хъæбысы йæ акодта, ныттыхсти йыл, йæ базыртæй йæ æрбахъарм кодта, æмæ йæм дзуры лæппын цъиу: 

– Куыд адджын у афтæ дæ хъæбысы! 

Мад дæр ын зæгъы: 

– Дæумæ мады фæндиаг зæрдæ бахъардта, ды мæ сæфт хъæбул дæ, æгайтма да; уынын, æз дæуæн удæгас æнхъæл нал уыдтæн, æгайтма дæ ныр уынын. 

Мады хъарм цæссыгтæ бауымæл кодтой лæппыны рыст уæнгтæ, æмæ хурау бахудти.

Кæсы Тылаттаты Бексолтан

Айларты И.Х., Бицъойты Г.Х., Дзасохты М.С. 
«Нæ хæрты хуртæн» – Дзæуджыхъæу: Ир, 1990
Арс, бирæгъ æмæ рувас

Арс, бирæгъ æмæ рувас лымæнтæ скодтой æмæ бадзырдтой: абонæй фæстæмæ цы арæм, уый иумæ хæрдзыстæм. Хъæдты, быдырты, хæхты зилынц холы агур, уæдæ цы уыдаид, æмæ иу ран фысы мард ссардтой. Йæ алыварс хъуамæ куыд хистæрæй рабадтаиккой, æмæ æнæфсис бирæгъ йæхи фæразæй кодта:

– Хуыцау фосы Фæлвæрайы æвджид куы бакодта, сырдты – Æфсатийы, æз уæд райгуырдтæн.

Уыцы ныхасмæ гæды рувас кæуын куы байдаид.

– Цы кодтай, цы дыл æрбамбæлд?! – фæрсынц æй йе 'мбæлттæ.

– Мæ хистæр зæрдиаг хъæбул дæр, мæгуыр, уæд æрбамард Алардыйæ æмæ мæ зæрдæ суынгæг!..

Арс сæ дыууæмæ дæр тызмæгæй бакасти æмæ афтæ зæгъы:

– Æз кæд знон райгуырдтæн, уæддæр ма йæм мæ разæй исчи бавналæд! – йæхæдæг сæрæй æрбадти æмæ йæ хæрын байдыдта...

Кæсы Битарты Алыксандр

Бирæгъ æмæ зыгъарæг

Бирæгъ уыйас зыд æмæ кæрæф у, æмæ хæрынæй никæуыл ауæрды. Иу ахæмы та уыцы тугмондагæй зыгъарæджы рацахста.

– Хæ-æ-æргæ дæ кæ-æ-æнын – зæгъгæ, йæ цыргъ дæндæгтæн сæ къæс-къæс ссыди.

Уæд æм зыгъарæг сабырæй дзуры:

– Ау æмæ уый та куыд? Уæздан мыггагæй куы дæ. Фыдæлты æгъдау уал бакæн, стæй дын кæдæм ирвæзын.

Ца-а-авæррр æгъда-а-ууу ма! – дæндæгтæ фестад 'гасæйдæр бирæгъ.

Уæ хорз фыдæлтæ-иу махæй искæй куы хордтой, – дзуры уыцы аудæгау зыгъарæг, – уæд-иу дзы бирæ фахъазыдысты. Æртæ хатты-иу æй уæлвæндагмæ сæппæрстаиккой, æртæ хатты – дæлвæндагмæ.

Бирæгъ куыннæ баууæндыди зыгъарæгыл: куы йæ уæлвæндагмæ фехсы, куы – дæлвæндагмæ. Фæстаг æппæрстæн йæ хуынкъмæ хæстæг æрхауд зыгъарæг æмæ дзы фæмидæг. 

Бирæгъ хæлиудзыхæй баззад!...

Кæсы Битарты Алыксандр
Гусалты З.М. Хиппæлой уасæг. – Дзæуджыхъæу: Ир, 2013

Гæбул – номæвæрæг

Иухатт Гæбул йе ‘мбæлттимæ ацыд хъæдмæ зокъотæ тонынмæ. 

Æвиппайды сыл тыхджын къæвда рацыд. Лæппутæ лидзынмæ фесты.

Гæбул æгæр адард йе ‘мбæлттæй æмæ фæдзæгъæл, нал ауыдта, кæцырдæм ацыдысты, уый. 

Уайтагъд æрталынг. Алырдыгæй сырдтæ ныууасыдысты.

Гæбул бацыд иу бæласы бынмæ æмæ хъæрæй ныккуыдта. Бæласыл халон бадт, Гæбулы кæуынмæ йæ зæрдæ суынгæг. Йæ хъарм цæстысыгтæ ныккалдысты Гæбулыл. 

Лæппу йæ кæуын фæуагъта, хæрдмæ ыскасти æмæ фæрсы:

– Чи дæ? 

– Æз халон дæн, дæ кæуынмæ мæ зæрдæ суынгæг, æмæ мæ цæстысыгтæ æркалдысты... Ма ку – дзуры халон. – Уый бæсты гыццыл уæлдæр тæрхъустæм номæвæрæн куывд ис, æмæ уырдæм суай. 

Гæбул йæ кæуын фæуагъта æмæ азгъордта, рухс цы бæласы бынæй калд, уырдæм. Æцæгæй тæрхъустæ кодтой номæвæрæн куывд. Куы йæ ауыдтой, уæд æй уайтагъд мидæмæ бахуыдтой, фынгыл æй сбадын кодтой, бар ын радтой йæ ном ныффыссынмæ. Хæлттæ сцагътой æмæ кæд схауд Гæбулы ном – Тæкку. 

Тынг сбуц кодтой тæрхъустæ сæ лæппуйы номæвæрæджы. Минас фæкодтой æхсæв-бонмæ. Куы сбон, уæд рахæлиу сты. Гæбулæн йемæ батыхтой сгуы – номæвæрæджы хай æмæ сабыргай, цы бæласы бынæй ацыд, уырдæм æрцыд. Гæбул йæ хай радта халонæн. Уый дзы тынг фæбузныг æмæ йын бацамыдта фæндаг сæхимæ. 

Гæбуд рараст хъæдæй æмæ дзæбæхæй æрхæццæ хæдзармæ. 

Тæрхъустæ ма бæргæ агуырдтой Тæккуйы номæвæрæджы, фæлæ йæ нал ссардтой, уымæн æмæ Гæбул уæдæй фæстæмæ никуал ацыд хъæдмæ иунæгæй. 

Кæсы Гæбуты Жаннæ
Гæды æмæ мыст

Зæлийæ ферох гæдыйæн хæринаг раттын, афтæмæй скъоламæ ацыд.

Гæдыйæн уыд æххормаг æмæ ацыд цæхæрадонмæ йæхицæн хæринаг амал кæнынмæ. Кæсы æмæ иу ран ауыдта: мыст нартхоры нæмгуытæ æхсыны. Гæды йæм сабыргай бахъуызыд, йæхи йыл ныццавта, æрцахста йæ æмæ йæ хъуырхъуыргæнгæ йæ дзыхы схæссы.

Мыст æм дзуры:

– Гиса, о Гиса, хæргæ мæ кæныс?

– Уæдæ, уæдæ!

– Æмæ дæхи куы нæма ныхсадтай. Гæдытæ сæхи хæрды размæ нæ фехсынц?

– Куыннæ, куыннæ, ныртæккæ ныхсдзынæн мæхи – фæхъæр кодта гæды.

Гæды мысты йæ цуры æрæвæрдта æмæ йæхи æхсын райдыдта: йæ рахиз къах йе ‘взагæй асдæры æмæ дзы йæ цæсгом æрсæрфы.

Уыцы рæстæг мыст аракæс-бакæс кодта, йæ комкоммæ ауыдта хуынкъ, йæ хъустæ хæрдмæ фелвæста, фæцагайдта æмæ хуынчъы амидæг. Гæды ма йæ бæргæ басырдта, фæлæ йæ нал баййæфта. Сбадт хуынчъы раз, фæлæ мыст нал разынд.

Гæды смæсты æмæ дзуры:

– Абонæй фæстæмæ мæхи хæрды размæ никуыуал æхсдзынæн, мæхи-иу æхсдзынæн хæрды фæстæ.

Уæдæй фæстæмæ гæдытæ сæхи æхсынц хæрды фæстæ.

Кæсы Гæбуты Жаннæ
Инструкция подключения мобильного телефона к портативной колонке JBL Clip 3
Процесс подключения одинаково просто реализуется на смартфонах, работающих как на операционной системе Android, так и на iOS. Для этого следует выполнить ряд простых операций: 

Для начала необходимо нажать на колонке кнопку включения и удерживать ее до того момента, пока не прозвучит характерный сигнал. Это обозначает, что колонка JBL включена и готова к синхронизации с другими устройствами через Bluetooth. Индикатор в верхней части колонки начнет мигать белым цветом. 

Перейдите к панели уведомлений на своём смартфоне. 

3. Удерживайте палец на кнопке Bluetooth. Также вы можете перейти в соответствующий раздел посредством «Настроек». 

Здесь нужно активировать Bluetooth, если до того он был выключен. Для этого используется соответствующий переключатель, находящейся в самой верхней части раздела. 

5. Нажмите кнопку «Поиск». Если вы только сейчас активировали Bluetooth, то поиск расположенных поблизости устройств может начаться автоматически.

6.  На экране смартфона должны отобразиться все Bluetooth-устройства, которые в данный момент включены и находятся рядом. Выбрав устройство JBL Clip 3 вы услышите характерный звук, а индикатор в верхней части колонки станет гореть белым цветом.
7. Включите аудиокнигу в приложении «Ирон чиныг» для воспроизведения.
8. По окончании работы отключите колонку нажатием на кнопку «Включение». Прозвучит характерный звук и индикатор в верхней части колонки отключится. Также отключите Bluetooth соединение в своем мобильном телефоне.
При следующем подключении с того же мобильного устройства будет достаточно просто включить колонку и Bluetooth соединения в вашем мобильном телефоне. Телефон автоматически подключится к сохраненному устройству.
При низком заряде батареи индикатор колонки станет моргать красным цветом.

Для зарядки портативной колонки JBL Clip 3 воспользуйтесь USB кабелем, который находится в специальном разделе в нижней части коробки. 

Подключите его к usb разъему колонки. Индикатор колонки загорится красным цветом. 


Даты проведения очных занятий: 
22 января; 
26 февраля; 
26 марта; 
23 апреля; 
28 мая; 
25 июня. 
19

